
Vianako “El Bordón” Hegazti Behatokiko edukiak berritu dituzte, Hezeguneen Mundu Eguna dela-eta

Nafarroako Gobernuak 857.000 €-tik gorako inbertsioa egin du “Las Cañas” Urtegiko eta hegaztien behatokiko baldintzak hobetzeko. La Caixako Gizarte Ekintzak, berriz, 87.000 €-ko ekarpena egin du erakusketa berria antolatzeko eta NA-134 errepideak Longar ibaia zeharkatzen duen lekuan korridore bat eraikitzeko, europar bisoiarentzat

Ostirala, 2009ko urtarrilaren 30a. Andrés Eciolaza Carballo Ingurumenaren eta Uraren zuzendari nagusiak Vianako “El Bordón” Hegazti Behatokiko erakusketa berria inauguratu du gaur, eta Alberto Sáenz Vianako Udaleko Nekazaritza zinegotzia eta Ricardo Alfós La Caixako erakundeekiko harremanen arduraduna (Nafarroan, Errioxan eta Aragoin) ere bildu dira ekitaldira. Nafarroako Gobernuak Hezeguneen Mundu Eguna dela-eta (otsailaren 2a) antolatu duen programazioaren baitan dagoen inaugurazioa izan da, hain zuzen. 
Eciolazak “Las Cañas” Urtegiaren balio ekologiko “izugarria” azpimarratu du, eta adierazi duenez, hura mantentzeko funtsezkoa da “horrelako lekuak gizartearentzat mesedegarriak direla jakinaraztea”. “Gune babestuak (“Las Cañas” Urtegia kasu) mantentzeko akordioak eginen badira, aldez aurretik herritarrek ingurumenaren eta bioaniztasunaren gaineko kontzientzia hartu behar dute”- gaineratu du zuzendari nagusiak. 
Erakusketa berria eta urtegiko lanak 

“El Bordón” Hegazti Behatokiko erakusketa berria antolatzeko eraikina egokitu dute, heziketa eta azterketa zentro gisa. Altzariak, informazio panelak, eta aintzirako fauna behar bezala ikusteko baliabide teknikoak berritu dituzte, eta lan horiek La Caixako Gizarte Ekintzak finantzatu ditu, 40.000 eurorekin (Landa Garapen eta Ingurumen Departamentuarekin izenpetutako akordioari jarraiki). 
Bestalde, 2009an lehorreko igarobide bat eraikiko dute Artilleros zubiaren azpian (NA-134 errepideak Longar ibaia zeharkatzen duen lekuan). Hala, “Las Cañas” Urtegiko eta Ebro ibaiko europar bisoiak eta igarabak (besteak beste) batetik bestera ibili ahal izanen dira. Konexio hori funtsezkoa da alde banatako populazioei eusteko, eta horretarako beharrezkoa da bisoiak eta igarabak batetik bestera ibiltzea. 
Gaur egun NA-134 errepidea gune beltza da, ibilgailuek harrapatuta hiltzen diren animaliei dagokienez. Beraz, Artilleros zubian erlaitz bat edo bi egin nahi dituzte eta zubira sartzeko ertzak egokitu nahi dituzte, bi eremuen arteko konexioa hobetzeko. Esku-hartzea La Caixako Gizarte Ekintzak finantzatuko du, gorago aipatu dugun hitzarmenari jarraiki, eta lanek 47.000 euroko aurrekontua izanen dute. 
Gaur egun desagertzeko arrisku handia duten ugaztunetan lehenengoa katamotza da, eta bigarrena, berriz, europar bisoia (Mustela lutreola). Hain zuzen ere 600 bisoi gelditzen dira bizirik, 400 bat Nafarroan (batik bat Ega, Arga, Aragoi eta Ebro ibaietan). Europar bisoia kalitate oneko uraren adierazle izaten da. 

Bestalde, Nafarroako Gobernuak eta Vianako Udalak hitzarmena izenpetu zuten iazko udan, urtegiko dikeen segurtasuna hobetzeko lanak egiteko (770.818,49 euroko aurrekontua duten lanak, Nafarroako Gobernuak finantzatuko dituenak). “Las Cañas” urtegia txikia bada ere, “A” maila du balizko arriskuen sailkapenean, eta ondorioz, aipaturiko lanak beharrezkoak dira. “A” kategoriako presak dira, hain zuzen, hautsi edo gaizki funtzionatuz gero herriguneetan edo funtsezko zerbitzuetan kalte larriak eragin ditzaketenak edo gauzetan edo ingurumenean kalte larri-larriak eragin ditzaketenak. Kasu honetan, bi industrialde daude presan behera; bat, Nafarroan, eta bestea, Errioxan. 

Hezeguneen Mundu Eguneko ospakizunak Nafarroan 

Otsailaren 2a Hezeguneen Mundu Eguna izaten da urtero. Izan ere, 1971ko otsailaren 2an Hezeguneei buruzko Ituna egin zuten Irango Ramsar hirian. Gobernu arteko ituna da eta hezeguneak eta horietako bitartekoak mantentzeko eta arrazoiz erabiltzeko esparrua osatzen du, ekintza nazionalerako eta nazioarteko lankidetzarako. 

Ramsar Hitzarmenaren baitan mundu osoko 1.755 hezegune daude, eta 63 Estatuan daude. Nafarroan, Pitillasko Urmaela eta “Las Cañas” Urtegia Ramsar Hitzarmeneko “Nazioarteko Intereseko Hezeguneak” dira. 

Aurten, Hezeguneen Mundu Eguneko leloa “Aguas arriba – Aguas abajo” izanen da (Ibaian gora – Ibaian behera), eta gizakion jardunak ibaian behera bizi direnengan eragina duela ohartaraztea du helburu. Hala, arro hidrografikoen bidezko giza konexioaren ideia indartu nahi dute eta gizakiok inguruko hezeguneen erantzule garela nabarmendu nahi dute. 

Nafarroako Gobernuak hainbat jarduera antolatu ditu Hezeguneen Mundu Egunerako. Ekitaldiak urtarrilaren 30ean eta 31n eta otsailaren 1ean eginen dituzte: bisita gidatuak Vianako “Las Cañas” Urtegira eta Pitillasko Urmaelera, eta txangoak Belateko Zohikaztegietara eta Txingudiko Badiara (Gipuzkoa), besteak beste. 

“Las Cañas” urtegiaren garrantzi ekologikoa
“Las Cañas” edo Salobre urtegia aintzira endorreiko zahar batean egin zuten. Bertan, bi dike eraiki zituzten, ureztatzaile elkarte batek bertako ura erabili ahal izateko. Landare eta animalia espezie ugari dituen eremua da, baina balio berezia du bertara hegazti espezie asko biltzen direlako. 

Hezegunean abia egiten duten hegaztien artean, honako hauek azpimarratu ditzakegu: amiltxoria, koartzatxo txikia, koartza gorria, eta murgil handia. Gainera, badira negua bertan igarotzen duten hegazti espezieak ere. Honako hauek, adibidez: murgilari arrunta, hegabera, koartza hauskara, ahate mokozabala, ubarroia, eta basahatea. Gainera, “Las Cañas” urtegian anfibioak (igelak, zapoak eta uhandreak), narrastiak (sugeak eta apoarmatuak), eta ugaztun txikiak (uretako arratoiak, satitsuak eta saguak) aurki daitezke.

“Las Cañas” bioaniztasun handiko urtegia da, eta ondorioz, 1987an, Natur Erreserba izendatu zuten. Hiru urte geroago, berriz, Hegaztien Babesgune Berezi izendatu zuten. Gainera, Nafarroako Gobernuak Natura 2000 Sarearen baitan sartzeko proposatutako IKLetako bat da (Interes Komunitarioko Lekua), eta Nazioarteko Intereseko Hezeguneen sarean (RAMSAR) dago. 

Nafarroa, hegazti migratzaileen igarobidea

Nafarroan Europako hiru bio-eskualdek bat egiten dute (Alpetarrak, Atlantikoak, eta Mediterraneoak), eta Estatuan baldintza hori betetzen duen leku bakarra da. Baina baldintza klimatiko bereziak izateaz gain, Foru Komunitateak badu beste berezitasun bat: Europako migrazio bide nagusia bertatik igarotzen dela, Pirinioetako (migrazio bideko oztopo nagusia) igarobide errazeneko oinean barrena. Ondorioz, Nafarroan 230 bat hegazti espezie daude (Europa osoko espezieen 2/3, gutxi gorabehera). 

Hegazti ondare hori mantentzeko, Nafarroak 42 gune babestu ditu, Natura 2000 Sarearen baitan. Gainera, Eremu Hezeen Inbentarioa eta Estepako Hegaztiak Berariaz Babesteko Eremuen Inbentarioa ere kontuan hartu behar ditugu. Lehenengoaren baitan 23 gune daude, eta garrantzi handia dute hegazti migratzaile askori begira. Bigarrenak, berriz, hegaztien kontserbazioa eta giza jarduera bateragarri egitea du helburu. 

Nafarroako Gobernua eta La Caixa, 38 ekintza ingurumenaren arloan

2007an Nafarroako Gobernuak eta La Caixako Gizarte Ekintzak hitzarmena izenpetu zuten. Hala, hiru urtean 3,6 milioi euroko inbertsioa egiteko konpromisoa hartu zuen finantza erakundeak, bi helburu hauekin: batetik, Nafarroako ingurune naturala hobetzea eta mantentzea; eta bestetik, gizarte bazterketa jasateko arriskuan dauden taldeak laneratu daitezen sustatzea. 

Dagoeneko hitzarmenaren indarraldiko hirugarren urtean gaude, eta aurreikusita zeuden 38 ekintzetatik 24 gauzatuta daude. Orain arte 2,4 bat milioi euroko gastua egin dute, eta besteak beste honako lan hauek egin dituzte: Bertizko Jaurerriko Naturaren Interpretazio Zentroa zaharberritu eta parkean ezinduentzat egokitutako bidexka eraiki; Urederraren sorburuko ingurua egokitu, gizarte bazterketa jasateko arriskuan dauden langileekin; edo suteei aurrea hartzeko ekintzak egin, Nafarroako hainbat menditan. 

Otsailaren hasieratik aurrera Nafarroako Gobernuak eta La Caixako Gizarte Ekintzak publizitate kanpaina bat eginen dute prentsan, telebistan eta zineman, bi erakundeek azken hilabeteetan egin duten lana herritarrei azaltzeko. 

Oharra: www.navarra.es webguneko “Berriak” atalean prentsa ohar honi buruzko argazkiak daude.

